Tema: Christus is in beheer - ook oor sy kerk - moenie bang wees nie!

Lofsang ter voorbereiding van die erediens
Ps95-1:1,2

Lied 190: 1,2,3

Ps97-1:17

God en ons ontmoet mekaar
Intreelied: Ps 99 - 2: 1,2
Votum

Seén

Loflied Ps 47 -1: 1,4
Geloofsbelydenis: 12 Artikels.

Ons verootmoedig ons voor God
Wet: Eksodus 20

SingPs 138-1:1

Gebed

God bedien aan ons sy Woord en ons ontvang dit aktief in geloof
Skriflesing: Openbaring 1: 1 - 20

Teksverse: Open. 1:17 - 20

Sing Lied 428: 4 (Kleuters gaan na hulle bediening)
Woordverkondiging.

Ons antwoord op die Woordbediening
Sing: Sb 1 -2:1,2,3 (staande)
Bevestiging van ouderling: Chris Storm
Sing Ps.20-1:2

Seén

Amenlied: Sb 13-2.



Geliefde brs en srs en kinders

Teen die tyd wat Jesus hierdie visioen aan Johannes bekend maak, het dit baie sleg
met die kerk van die Here gegaan. Dit was reeds lank nadat die Here Jesus hier op
aarde belowe het dat Hy weer sal kom en gelowiges het aan hierdie belofte begin
twyfel. Die gelowiges het in hulle daaglikse lewe baie min van die oorwinning en die
uitbreiding van die koninkryk waarvan Jesus gepraat het, gesien.

Inteendeel, hulle het net mooi die teenoorgestelde van daardie beloftes van Jesus
beleef. Die wéreld waarin in die gelowiges gelewe het, was oorheers en onderwerp
aan die magtige Romeinse Ryk wat deur heidense keisers regeer was . Baie van die
keisers het die kerk gehaat en het alles in hulle vermoé gedoen om die lewe vir die
gelowiges so moeilik as moontlik te maak.

Hierdie vervolging deur die Romeinse ryk het die gelowiges se persoonlike lewe
intens geraak. Hulle was dikwels aan die vlug, was baie arm en het persoonlik baie
lyding moes verduur. Die laaste lewende van die 12 dissipels, Johannes, ervaar
hierdie vervolging ook aan sy eie lyf. Hy is na 'n eiland verband omdat hy die
evangelie van Jesus verkondig het! Die gelowiges was bang, hulle was moedeloos
en het gedink dat die beloftes wat Jesus gemaak het, nie vervul gaan word nie!

In hierdie tyd van uiterste beproewing en swaarkry van die kerk in geheel, maar ook
van lidmate indiwidueel, kom openbaar Christus Homself met die doel om sy kerk en
sy gelowiges te bemoedig en te vertroos.

Br en sr, die boek Openbaring - waarin Christus bekend maak wat gebeur en gaan
gebeur - is nie bedoel om ons bang te maak nie, maar juis om ons te bemoedig en te
troos omdat ons nou sekere dinge weet en verstaan te midde van ons beproewing,
teleurstelling en swaarkry. Johannes stel die doel van die boek baie mooi in vers 9
met drie woorde: verdrukking, koninkryk en volharding. Ja, die boek handel oor die
swaarkry en verdrukking van gelowiges in hierdie wéreld! Ook dit wat ons vandag as
kerk van die Here beleef! Maar die boek gaan ook oor die koningskap van Jesus
Christus oor die wéreld en die feit dat Hy weer kom om te oorwin! “n Feit wat ons ook
vandag maklik uit die oog verloor omdat ons so deur die sondige wéreld oorweldig
word. En derdens is die boek bedoel om ons hoop en moed te gee sodat ons kan
volhard in die geloof tot die einde toe!

En so kom openbaar die Here Jesus ook weer vanoggend aan ons, hier in ons tyd en
midde ons swaarkry en beproewing, dat Hy in beheer is. Hy is koning en Hy regeer —
oor die hele wéreld maar ook oor sy kerk! Jesus is in beheer van my en jou lewe en
ook van ons gemeente se lewe! En daarom moet ons nie bang wees nie!

Dit is Christus wat sy kerk in stand hou deur die Heilige Gees en daarom kan ons
moed skep en aangaan. Hy troos en bemoedig ons, Hy skenk ons fokus en vertroue
en Hy gebruik ons mense in sy diens! Ja, dit is die Here Jesus wat hierdie gemeente
regeer.

Geliefdes, kom ons kyk na 3 sake in hierdie teksgedeelte waarmee die Here ons
vanmore wil troos en bemoedig!
1. Eerstens die feit dat Christus regeer! Hy is in beheer - ook oor hierdie gemeente.




2. Tweednes sien ons hoe Hy oor ons regeer
3. Derdens wys die Here ons hoe Hy ons gebruik in sy bestuur van die gemeente.

Brs en srs, deur hierdie hele eerste hoofstuk staan een saak baie duidelik uit:
Christus regeer oor die hele wéreld as koning. Alhoewel die brief aan die 7
gemeentes in Klein-Asie gerig is, is dit 'n kosmiese boodskap! Vers 7 beklemtoon die
kosmiese gerigtheid van hierdie boodskap van Christus as koning! Hy is Koning en
Hy kom weer om sy oorwinning finaal te kom maak! Ook sy selfopenbaring in vers 17
waar die Here Jesus as alleenheerser geteken word! Hy is die Eerste en die Laaste —
die enigste ware Koning! Hy lewe en Hy hou die sleutels van die lewe en dood in sy
hande! En daarom moet die hele wéreld hiervan kennis neem! Hy is Koning en Hy
regeer

Maar eers rig Jesus hierdie troosvolle boodskap aan sy kerk! Later in die boek -
vanaf hf 12 — verskuif die fokus meer na Christus se regering oor die wéreld!

Eers wil Jesus met sy kerk praat! Hy wil ons eerste daarop wys dat Hy in beheer van
die kerk is. Hy regeer oor die kerk wéreld wyd — maar ook oor elke gemeente wat
Hom dien! Die fokus van ons teksverse word op Christus gerig.

Wanneer Johannes in vers 12 die stem agter hom hoor en hy die visieon sien, dan
sien hy eerste die die 7 goue staanlampe raak en dan Christus in die middel
daarvan. Maar die openbaring van Christus neem sy volle aandag op! Hy sien
lemand ongeloofliks daar staan. So geweldig en indrukwekkend is hierdie
openbaring van die Here Jesus dat Johannes flou neerval.

Geliefdes, die sewe lampstaanders verteenwoordig elke gemeente van alle tye. Ook
ons gemeente! Ons gemeente is ook teenwoordig in hierdie visioen. En elke
gemeente is vir Here kosbaar want Johannes beskryf die lampstaanders as “goue”
lampstaanders. Elke gemeente is vir die Here kosbaar en belangrik en Hy is by elke
gemeente. Die feit dat Jesus in die middel van die 7 lampstaanders staan openbaar
juis dit. Hy regeer oor elke gemeente en Hy is teenwoordig in elke gemeente.

Brs en srs, Potchefstroom-Oos en haar lidmate is vir die Here kosbaar en Hy is hier
teenwoordig waar Hy op besonder manier oor ons regeer. Johannes sien wel ook
mense in sy visioen: hy sien die leraars of Woordverkondigers van elke gemeente in
die regterhand van Jesus. Christus gebruik mense in sy kerk , leraars, maar ook
lidmate, want in die volgende 2 hoofstukke ontvang elke leraar ‘n boodskap vir die
lidmate van die 7 gemeentes. Maw. die predikante en elke lidmaat is in die
regterhand van Christus.

Brs en srs, wat 'n geweldige troosvolle boodskap vir ons vandag! Ons wat ook midde
n heidense wéreld leef en ervaar hoe die kerk en hoe geloof vandag deur die wéreld
eenkant geskuif word en verag word! Ons ervaar vandag ook al geloofsverdrukking
en vervolging — nog nie liggaamlik nie — maar wel op geestelike manier in die wyse
waarop ons geloof in Jesus Christus aangeval word!

Lidmate ervaar ook die gevolge van die gebrokenheid van ons bestaan in hulle
persoonlike lewe! Daar is persoonlike finansiéle druk en beproewinge van
verskillende kante! Die kerk van die Here ervaar beproewing omdat dat meer en



meer mense hulle rug op die Here draai en die kerk is besig in n oorlewingstryd! Ook
ons gemeente ervaar hierdie druk van getalle en van finansies! Van lidmate wat
minder toegewyd aan die Here leef en wat ingetrek word in die verwoestende wéreld
rondom ons!

Maar, br en sr, vanmore wil Jesus ons geloofsoé Jesus wegneem van alles wat
swaar en beproewend is ha Hom, ons Koning en Here, wat in die midde van sy
gemeentes is en wat elkeen van ons in sy hande vashou! Geliefdes: ons as
gemeente en elkeen van ons persoonlik is in die hand van die Koning — Jesus
Christus! Die hele boodskap van hierdie boek is ja, dat ons wel verdrukking sal
ervaar — maar dat ons veilig in die hande van ons koning is en dat Hy ons sal help
om tot die einde toe te volhard! Ons moet nie bang, moeg of moedeloos oor wat ons
in die kerk en in ons eie lewe beleef nie!

Ons moet in ons daaglikse lewe as gelowiges en in ons lewe as gemeente — altyd
eerste fokus op Jesus Christus ons Here — Op Hom as Koning en Oorwinnaar — en
weet dat ons deel in sy koninskap en in sy oorwinning!

Brs en srs, ons troos word nog groter as ons in die tweede plek in besonderhede kyk
na hoe Christus hier geteken word in sy bestuur ons gemeente en ons as lidmate
van sy kerk. Uit die teksgedeelte kan 'n mens 10 elemente van die wyse waarop
Christus regeer en in beheer van ons lewe is, identifiseer!

Christus word so uitgebeeld in die visioen:

1. Die lang kleed — soos die van die Hoépriester: Hy het homself aan die kruis
geoffer om ons sy kerk te maak. Ons kan nie uit ons eie kerk wees nie, net as
ons in Hom as Verlosser glo.

2. Die goue band om sy kop soos die van ’'n Koning : Hy regeer met koninklik
mag en gesag oor die hele wéreld, maar besonderlik oor ons — ons moet buig
voor ons Koning.

3. Sy wit hare - Heiligheid — Hy duld nie sonde in die kerk nie — daarom moet ons
ons bekeer van sonde en self heilig lewe. Sy hele wéreldregering is uiteindelik
daarop gerig om Satan en sonde te oorwin en vir altyd weg te neem — sodat
ons in sy Heiligheid kan deel!

4. Sy 0é soos vuurvlamme - Alwetenheid — met alwyse kennis en wysheid neem
Hy besluit oor sy kerk Hyself voer dit deur — waarin Hy ook van mense se
diens gebruik maak! Van My en jou! Ons verstaan dikwels nie God se planne
en die uitvoering daarvan nie, maar ons moet daaraan vashou.

5. Sy voete van koper - standvastigheid — Christus is die enigste standvastige
fondament van die kerk maar ook van ons gemeente! Lidmate en predikante
kom en gaan maar die Here Jesus sorg dat sy gemeente bly staan.

6. Die tweesnydende swaard — Sy Woord waarmee Hy troos en vermaan. Die
Woord van die Here is die wapen van die kerk: Die is die hoogste doel van
elke gemeente en elke lidmaat om die Woord van die Here te verkondig!

7. Die sterre in sy regterhand — die leraars waarmee Hy sy gemeente bedien —
sy regterhand as sterk hand waarmee Hy mense gebruik om sy kerk te dien!
Wat 'n troos vir die gemeentes dat die Here hulle wat Hy stuur om die Woord
te bedien — ook in sy hand vashou!




8. Christus noem Homself “die Begin en die Einde” — Hy is die ware en enigste
Koning oor alles en almal — Hy bepaal wat hier op aarde gebeur. Ook in ons
land en in ons lewens!

9. Christus is die lewende — Daarom leef ons as sy kerk die ware lewe! Ons leef
in en deur Hom en ons leef tot in ewigheid! Die belofte van oorwinning staan
vas!

10.Hy het die sleutels van die doderyk — Hy besluit oor die ewige bestemming
van elke mens

So regeer Christus met krag, majesteit en heerlikheid. Johannes vat dit saam as
hy sé — Christus lyk soos die son op sy heel sterkste met verblindende lig en krag.

Brs en srs, hierdie magtige Here is ook vanoggend hier teenwoordig. Hy bestuur
hierdie gemeente. Omdat Hy hier is, het hierdie gemeente bestaansreg. Onthou:
‘n kandelaar of lampstaander is nie self die lig nie. Dit is die staander waarop die
lig gesit word. Christus is die Lig — ons moet Hom laat skyn as gemeente. Later
waarsku die Here vir een van die gemeentes dat Hy hulle as lampstaander sal
wegvat as hulle nie sy Lig laat skyn nie. Sonder Cbristus is ‘n gemeente donker en
dood.

Genadiglik het die Here Jesus ook olie vir sy lampstaanders voorsien: naamlik die
Heilige Gees. Sagaria sien ook ‘n visioen waarin die Heilige Gees as die
lewegewende God geteken word. Die Gees is die olie wat die lig laat brand. Alleen
deur die Heilige Gees kan ‘n gemeente Chirstus laat skyn.

Kom ons kyk dan nou in die laaste plek hoe Christus deur die Heilige Gees elkeen

van ons wil gebruik in sy bestuur van hierdie gemeente. Wat wil die Here nou hé

moet ons deur die krag van die Heilige Gees doen:

1. Ons moet in hierdie gemeente die fokus op Christus laat val en nie op mense
nie. Sy lig moet skyn en nie die lig van mense nie. Ons moet ons vertroue op
Hom stel en nie op predikante, leiers of lidmate, of geld of goed nie.

2. Ons as gemeente moet volhard in die geloof en in ons diens aan die Here al
gaan dit ook hoe moeilik. Ons gemeente het ook haar uitdagings om as kerk
van die Here hier te leef en Christus se lig te versprei! En ons moet nie bang
wees of terugdeins vir uitdagings nie! Die Here wil dat ons sal volhard om te
doen wat Hy wil hé — want Hy is besig met hierdie gemeente — Hy is besig om
ons te lei tot groter dinge.

3. Ook in ons persoonlike lewe moet nie bang of moedeloos word nie! Elke
lidmaat wat in syh of haar lewe worstel met die stryhd van die lewe: hoor
vanmore: Jy is in die hand van jou Koning! Moenie bang wees nie!

4. Ons moet nie leef soos mense wat nie geloofskrag het nie! Die Here Jesus het
ook op hierdie lampstaander ‘n bakkie met olie gesit — die Heilige Gees werk
kragtig deur elke lidmaat en ons moet in sy krag groot dinge vermag. Daarom
moet ons ook die krag van die Gees soek in gebede en in geloofsvertroue om
dinge te doen wat vir ons selfs onmoontlik lyk.




Geliefde, brs en srs, wonderlik is die wete dat ons aan die Here behoort. Hy het ons
met sy bloed gekoop en ons elkeen deel van sy koninkryk gemaak. Hy het elkeen
van ons ook in hierdie gemeente geplaas en bestuur hierdie gemeente soos Hy wil.

Kom ons fokus op Hom, kom ons laat ons deur Hom lei, Kom ons laat ons deur Hom
troos en Kom ons laat ons deur sy Gees krag gee om te doen wat Hy wil hé ons
moet doen.

Mag die Here Jesus Christus, ons Koning en Verlosser in die midde van hierdie
gemeente en ook in elkeen van ons se lewe skyn soos die son op sy helderste — met
heerlikheid, krag, genesing, troos en krag.

Amen



